
बिना सर्विस रोड वाले राजमार्ग
3629. श्री शंकरभाई एन. वेगड़: 

क्या सड़क परिवहन और राजमार्ग मंत्री यह बताने की कृपा करेंगे कि:
(क) क्‍या सरकार के पास भारत में बिना सर्विस रोड वाले राजमार्गों को शुरू करने संबंधी कोई कानून/नियम है; 
(ख) पथकर सड़कों के पास रहने वाले गांव वालों पर पथकर प्रभारित करने के क्‍या कारण हैं; 
(ग) पथकर सड़कों के पास गांवों के लिए, सर्विस रोड उपलब्‍ध न कराने के क्‍या कारण हैं; और 
(घ) गुजरात में बिना सर्विस रोड वाले राजमार्गों का ब्‍यौरा क्‍या है? 
उत्‍तर

सड़क परिवहन और राजमार्ग मंत्रालय में राज्‍य मंत्री
(श्री मनसुख एल. मांडविया)
(क) से (ग):  यह मंत्रालय प्रमुखत: राष्‍ट्रीय राजमार्गों के विकास व अनुरक्षण के लिए उत्‍तरदायी है । बिना सर्विस रोड के राष्‍ट्रीय राजमार्गों के विकास हेतु कोई कानून/नियम नहीं हैं । 

राष्‍ट्रीय राजमार्गों पर केवल उन शहरी/अर्ध-शहरी अवस्‍थानों पर सर्विस रोड बनाए जाते हैं जहां पर स्‍थानीय यातायात की संख्‍या काफी अधिक होती है और इस प्रकार, राष्‍ट्रीय राजमार्गों की एक   छोटी-सी लंबाई पर इन सर्विस रोड्स का निर्माण किया जाता है । 

तथापि, मौजूदा नीति के अनुसार, राष्‍ट्रीय राजमार्गों के उन खंडों के लिए जिन्‍हें 6-लेन के राष्‍ट्रीय राजमार्गीय मानकों के अनुसार विकसित किया गया है, मार्ग के दोनों ओर लगातार लंबाई में सर्विस रोड्स मुहैया कराई जाती हैं; यदि किसी परियोजना के लिए अन्‍यथा विनिर्दिष्‍ट न किया गया हो, तो बड़े पुलों के अवस्‍थानों, 1 किमी की लंबाई में टोल प्‍लाज़ाओं के अवस्‍थानों पर तथा ऐसे क्षेत्रों में जहां पर कोई क्रॉस ट्राफिक या एक्‍सेस ट्राफिक प्रत्‍याशित न हो बशर्ते की ऐसे खंड की लंबाई कम-से-कम 1 किमी हो, सांतत्‍य टूट जाता है । तथापि, ऐसे स्‍थानों पर सर्विस रोड्स मुहैया नही कराई जा सकती हैं जहां पर राजमार्ग परियोजना से सटी हुई कोई बस्‍ती न हो और न ही मार्गस्‍थ विकास हुआ हो अथवा एक-दूसरे को जोड़ने वाली सड़कों के बीच 2 किमी से अधिक का स्‍थान हो । 

मौजूदा नीति तथा रियायत/संविदा करारों के प्रावधानों के अनुसार राष्‍ट्रीय राजमार्गों के एक खंड के प्रयोग हेतु प्रयोक्‍ता शुल्‍क लगाया जाता है और शुल्‍क प्‍लाज़ाओं पर उसका संग्रहण किया जाता है ।  मौजूदा नीति के अनुसार, गैर-वाणिज्‍यिक प्रयोजनों के लिए पंजीकृत किसी यांत्रिक वाहन के चालक, मालिक या प्रभारी व्‍यक्‍ति को, जो शुल्‍क प्‍लाज़ा से 20 किमी की दूरी के भीतर रहता हो रियायती दरों पर एक मासिक पास जारी किया जाता है । इसके अतिरिक्‍त, वाणिज्‍यिक वाहन (राष्‍ट्रीय परमिट के अंतर्गत चलने वाले वाहनों को छोड़कर) जिसका पंजीकरण एक जिला-विशेष के पंजीयन प्रमाणपत्र पर दिए गए पते पर हो, पर स्‍वामित्‍व रखने वाले किसी व्‍यक्‍ति पर उस जिले के भीतर अवस्‍थित सभी टोल प्‍लाज़ाओं पर निर्धारित दरों के 50 प्रतिशत की दर पर प्रयोक्‍ता शुल्‍क लगाया जाता है । 

टोल सड़कों पर सर्विस रोड्स अनिवार्य नहीं हैं । सर्विस रोड्स का निर्माण-स्‍थल संबंधी आवश्‍यकताओं तथा रियायत/संविदा करारों के प्रावधानों के अनुसार किया जाता है । 
(घ):  गुजरात राज्‍य में राष्‍ट्रीय राजमार्गों की लगभग 5,107 किमी की कुल लंबाई में से लगभग 4,546 किमी लंबाई के राष्‍ट्रीय राजमार्गों पर कोई सर्विस रोड नहीं है ।

